
Acord de la Mesa del Parlament pel qual s’aprova la versió en occità (aranès) de la Llei 11/2020, del 18 de setembre, de mesures urgents en matèria de contenció de rendes en els contractes d'arrendament d'habitatge i de modificació de la Llei 18/2007, de la Llei 24/2015 i de la Llei 4/2016, relatives a la protecció del dret a l'habitatge


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 15 de març de 2022, ha aprovat la versió en occità, en varietat aranesa, de la Llei 11/2020, del 18 de setembre, de mesures urgents en matèria de contenció de rendes en els contractes d'arrendament d'habitatge i de modificació de la Llei 18/2007, de la Llei 24/2015 i de la Llei 4/2016, relatives a la protecció del dret a l'habitatge, aprovada pel Ple del Parlament en la sessió tinguda el dia 9 de setembre de 2020 i publicada en el Butlletí Oficial del Parlament de Catalunya número 681 del 17 de setembre de 2020, i en el Diari Oficial de la Generalitat de Catalunya número 8229, del 21 de setembre de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 15 de març de 2022


[bookmark: _GoBack]El secretari primer	La presidenta





Ferran Pedret i Santos	Laura Borràs i Castanyer

Lei 11/2020, deth 18 de seteme, de mesures urgentes en matèria de contencion de rendes enes contractes d'arrendament d'abitatge e de modificacion dera Lei 18/2007, dera Lei 24/2015 e dera Lei 4/2016, relatives ara proteccion deth dret ar habitatge


Preambul

Era gessuda dera crisi financèra internacionau e era progressiua reactivacion economica des darrèri ans an incidit fòrtament en mercat der abitatge, qu'a experimentat ua certana retraccion der accès en regim de proprietat, per arrasons non sonque de prètz mès tanben de finançament, e un aument substanciau dera demanda d’abitatge de loguèr. Aguest aument, combinat damb era cuerta durada des contractes d’arrendament en aplicacion dera legislacion der Estat, a propiciat ua escalada fòrta des prètzi, qu'en Catalonha an creishut entorn d’un trenta per cent enes darrèri cinc ans. Aguesta tendéncia a estat encara mès acusada en cas de Barcelona e eth sòn entorn metropolitan, en híger-s’i er auge deth torisme urban, qu'a desviat abitatges cap a usatges non residenciaus, e era entrada de capitau internacionau en granes operacions d’inversion immobiliària.

Era fòrta pujada des prètzi a causat dificultats economiques fòrça grèus entà accedir ar abitatge e entà demorar-i. Ua situacion agravada encara mès pera pandèmia de Covid-19, qu'a provocat ua crisi sanitària sense precedents e, a conseqüéncia, ua naua crisi economica e sociau. Era joenessa e es persones e familhes damb baish nivèu d’ingrèssi son qui mès an patit e encara patissen situacions d’exclusion residenciau. Estudis recents publicadi per Observatòri Metropolitan der Abitatge de Barcelona indiquen qu’er esfòrç de besonh entà accedir ar abitatge ja supère çò des ans d’inici dera crisi e qu'era taxa de sobrecarga des arrendaires qu'an loguèrs a prètzi de mercat ultrapasse eth quaranta per cent en Barcelona e en airau metropolitan, fòrça peth dessús dera mejana europèa e de çò que se considère rasonable entà ua economia familhau. Era vulnerabilitat que ne derive se tradusís, ara practica, ena expulsion de fòrça vesins deth sòn entorn de residéncia, sigue per descasament, sigue peth hèt impossible d’afrontar es naui prètzi que s’establissen ath tèrme des contractes. Aguesta dinamica de segregacion espaciau en foncion dera capacitat economica incidís fòrça negativament ena estructura urbana e ena coesion sociau.

Es rèptes que plantege er accès a un abitatge digne e accessible s’an d’abordar prioritàriament damb politiques publiques. Era Generalitat e es administracions locaus s’an mostrat en darrèr decènni particularament resolutives adoptant e executant mesures adreçades a incrementar eth parc d’abitatge public e sociau, se ben er enòrme deficit istoric en aguest terren hè que calgue un esfòrç long e sostengut entà obtier resultats apreciables. A banda d’aguestes actuacions, totun, toti es informes de diagnostic e es plans d’abitatge resèrven un papèr especific as esturments deth dret privat.

En aguesta linha, eth Parlament de Catalonha, per miei dera Mocion 84/XII, aprovada eth 9 de mai de 2019, instèc ath Govèrn a impulsar de manèra urgenta era aprobacion de mesures legislatives, en quadre deth dret civiu pròpri, entà perméter que Catalonha compde damb ua regulacion pròpria deth contracte d’arrendaments urbans e, en particular, dòte es administracions publiques des mesures de besonh entà limitar es increments de prètzi deth loguèr d’abitatges en zònes de fòrta demanda acreditada. En compliment d’aguest mandat, eth Govèrn aprovèc eth Decrèt lei 9/2019, deth 21 de mai, de mesures urgentes de contencion de rendes enes contractes d’arrendament d’abitatge, eth quau, totun, non siguec validat peth Parlament.

Era regulacion des contractes d’arrendament d’abitatge pòt e a de contribuïr a hèr efectiu eth dret a gaudir d’un abitatge digne, coma ac hè evident era legislacion d’arrendaments urbans des païsi der entorn de Catalonha, en qué ei abituau qu'es relacions contractuaus siguen de durada longa o indefinida (encara qu'es leis establisquen terminis de durada contractuau brèus, en fòrça païsi es arrendaires pòden prorrogar era vigéncia der arrendament indefinidament o per terminis longui, damb actualizacion periodica des rendes, mentre non concorre bèra ua des causes legaument taxades de resolucion deth contracte); per aute costat, mès recentament (per exemple, en França e en Alemanha, a compdar deth 2014), bèri ordenaments an introdusit sistèmes naui de contencion o delimitacion des rendes de loguèr enes zònes en qué eth mercat s’a tensat fòrça e se genèren dificultats grèus d’accès ar abitatge en conjunt deth parc residenciau. Era legislacion espanhòla en matèria d’arrendaments urbans, totun, a ignorat aguesti dus grops de mesures, e, maugrat era timida reforma ena bona direccion introdusida peth Reiau decrèt lei 7/2019, deth 1 de març, de mesures urgentes en matèria d’abitatge e loguèr, se tròbe encara luenh des estandards europèus de seguretat, estabilitat e assequibilitat des loguèrs.

Eth Parlament, que ja regulèc es contractes d’arrendament rustic e aute contractes de cultiu per miei dera Lei 1/2008, deth 20 de hereuèr, de contractes de cultiu, incorporada mès tà deuant ath Còdi civiu, abòrde ara, er exercici dera sua competéncia en dret civiu, de conformitat damb er article 129 der Estatut d’autonomia, era regulacion des loguèrs d’abitatge. Atengudes era complexitat dera matèria e era distinta urgéncia damb qué cau abordar-ne es contenguts, aguesta regulacion s’a de hèr efectiva en dues fases: en prumèr lòc, era lei presenta regule un regim excepcionau de contencion de rendes de loguèr aplicable en zònes de mercat d’abitatge tensionat; mès endeuant, en un termini qu'era disposicion finau prumèra fixe en nau mesi, eth Govèrn a de presentar en Parlament un projècte de lei de regulacion integrau des contractes d’arrendament de bens, coma part integranta deth libre siesau deth Còdi civiu, relatiu as obligacions e es contractes.

Eth regim de contencion de rendes qu'establís aguesta lei ei ua mesura congruenta damb era configuracion constitucionau deth dret de proprietat, tau coma lo definís er article 33 dera Constitucion, e ei atau madeish ua mesura esturmentau entà hèr efectiu eth dret tanben constitucionau a un abitatge digne e adequat, emparat per article 47 dera Constitucion. Era jurisprudéncia constitucionau a reïterat qu'eth contengut essenciau dera proprietat immobiliària exigís compaginar eth dret deth proprietari a percéber ua utilitat economica rasonabla des sòns bens, qu'ei garantit pera lei presenta, damb eth compliment dera foncion sociau des bens destinadi a abitatge, que pòt implicar era imposicion de condicions e restriccions adequades ara natura d’aguesta foncion sociau establida pera Constitucion.

Era regulacion que conten aguesta lei permet ara Administracion qualificar determinades zònes deth territòri coma airaus damb mercat d’abitatge tensionat, e subjectar es contractes d’arrendament que s’i concludisquen a un regim de contencion des rendes. Era imposicion d’aguestes restriccions se concep coma ua mesura excepcionau. A diferéncia d’auti ordenaments, coma eth francés, en qué era delimitacion de rendes a durada indefinida, en Catalonha se tracte d’ua mesura limitada en temps, que se pòt declarar damb ua durada maxima de cinc ans, en un procediment que cau acreditar es circonstàncies que la justifiquen e precisar es mesures qu'adoptaràn es administracions entà atenuar o revertir era situacion de mercat tensionat. Era competéncia entà formular aguesta declaracion s’atribuís ath departament dera Generalitat competent en matèria d’abitatge, damb era excepcion dera ciutat de Barcelona e der encastre metropolitan de Barcelona, per arrason dera sua problematica singulara e eth sòn regim especiau.

Damb caractèr excepcionau, en tot atier eth besonh de dar ua responsa urgenta ara situacion d’emergéncia en matèria d’abitatge, mès incisiu encara coma conseqüéncia des efèctes economics derivadi dera pandèmia dera Covid-19, e en tot préner en consideracion era durada des procediments administratius de declaracion d’airaus damb mercat d’abitatge tensionat, atau coma es circonstàncies que la justifiquen, era Lei aplique dirèctament aguesta declaracion entath cas des municipis que dispòsen d’indèxi de referéncia de prètzi en qué es prètzi deth loguèr an patit un increment superior ath vint per cent en periòde comprenut entre es ans 2014 e 2019, includidi laguens er Airau Metropolitan de Barcelona o damb ua poblacion superiora as vint mil abitants. Se tracte d’ua mesura estrictament transitòria, d’ua durada maxima d’un an, que deisharà d'auer efèctes s'es organs competents formalizen ua naua declaracion d’airau damb mercat d’abitatge tensionat concernenta ath madeish municipi o, autrament, quan aurà transcorrut eth termini nomentat.

Er efècte que perseguís era Lei, de contencion des rendes, s’instrumente per miei dera aplicacion der indèx de referéncia de prètzi de loguèr d’abitatges que determine e hè public eth departament competent en matèria d’abitatge. Aguest indèx provedís donades fiables sus eth prètz des loguèrs d’abitatges analògs ath qu'ei objècte d’arrendament, obtengudes a compdar dera informacion que conten eth Registre de fiances des contractes de loguèr de finques urbanes. Er indèx informe dera mejana de prètz per mètre quarrat der arrendament d’abitatges en ua ubicacion e damb ua superfícia determinada e des marges de prètz superior e inferior resultants dera ponderacion de diuèrses caracteristiques der abitatge (an de bastiment, estat de conservacion, eficiéncia energetica, ascensor, mobiliari o annèxi). En vertut d’aguesta lei, eth prètz de referéncia s’establirà d’acòrd damb er indèx nomentat, sense tier-ne en compde es marges de prètz superior e inferior, o ben, excepcionalament, desviant-se’n damb increments o minoracions d'enquia un cinc per cent, atengudes es caracteristiques especifiques der abitatge objècte d’arrendament.

Eth regim de contencion de rendes aplicable as contractes d’arrendament d’abitatge concludits en airaus qu'agen estat declaradi airaus damb mercat d’abitatge tensionat cerque un equilibri rasonable entre eth déuer de respectar er interès patrimoniau der arrendador e era foncion sociau dera proprietat urbana, e vire entorn de dues règles basiques: era prumèra règla determine er impòrt maxim dera renda que pòt èster convengut en moment de formalizar eth contracte de loguèr, que non pòt ultrapassar eth prètz de referéncia entath loguèr d’un abitatge de caracteristiques analògues, incrementat o minorat, coma maxim, d’un cinc per cent; era dusau règla determine qu'era renda tanpòc non pòt ultrapassar era consignada en darrèr contracte d’arrendament, en supòsit qu’er abitatge age estat arrendat laguens es cinc ans anteriors, e indique es increments que s’i pòden aplicar e es excepcions aplicables.

De un aute costat, eth regim de contencion de rendes se flexibilize enes contractes de loguèr d’abitatges d’òbra naua e enes contractes que devien d’un procès de grana reabilitacion, en eth quau cas er increment deth prètz qu'es parts acòrden a compdar der indèx de referéncia de prètzi de loguèr d’abitatges de caracteristiques anàlogues se pòt arribar a fixar en marge superior der indèx. Aguesta règla, que preten contrarestar eth possible desincentiu qu'eth regim ordinari de contencion de rendes pòt produsir ena promocion d’abitatges naui o reabilitadi damb destinacion ath mercat liure de loguèr, s’aplique es prumèrs cinc ans des dera certificacion de finau d’òbra; as contractes concludidi dempús d’aguest periòde, ja les serien aplicables, s'encara perduraue eth regim especiau de contencion de rendes, es dues règles precedentes.

Es règles nomentades se complementen damb normes qu'abiliten era possibilitat qu'er arrendaire assumisque despenes generaus e servicis individuaus, o era possibilitat de repercutir-li eth còst dera execucion d’òbres de milhora hètes dempús deth termini legau minim de durada deth contracte per miei d’un increment dera renda annau, autanplan peth dessús deth limit fixat pes règles generaus, damb condicions especifiques en cada cas.

Ath delà de cercar er equilibri entre drets e interèssi, era Lei arreconeish e intègre es principis d’autonomia locau e de subsidiarietat, e insistís entà establir solucions flexibles que permeten atier situacions diferenciades e adaptar-s’i, en tot respectar ath madeish temps eth principi de proporcionalitat.

En çò que hè ara part finau, cau remercar que se modifique era Lei 18/2007, deth 28 de deseme, deth dret ar abitatge, entà introdusir en regim de contròtle e sancionador, e laguens era tipificacion des infraccions, naui apartats sus eth regim de contencion de rendes. Atau madeish, cau hèr referéncia a ua disposicion addicionau especifica de natura processau, imposada pes particularitats dera naua regulacion substantiva en aguest camp: ara empara dera competéncia reconeishuda ara Generalitat per article 130 der Estatut, era disposicion transpòrte ar encastre des judicis verbaus es disputes entre arrendador e arrendaire sus er impòrt dera renda e sus ua eventuau pretension de reemborsament d’excèssi percebudi pera part arrendadora en contractes subjèctes ath regim especiau de contencion de rendes, per ben qu'era Lei hè ua escomesa clara pera resolucion extrajudiciau des conflictes que se poguen generar per arrason des contractes de loguèr, e determine en aguest sens eth marc en qué s’an d’inscríuer es procèssi de mediacion e arbitratge, jos eth principi de collaboracion.



CAPÍTOL I. DISPOSICIONS GENERAUS

Article 1. Objècte e encastre d’aplicacion

1. Er objècte d’aguesta lei ei regular era contencion e moderacion de rendes enes contractes d’arrendament d’abitatge en qué concorren es circonstàncies següentes:

a) Qu’er abitatge arrendat sigue destinat a residéncia permanenta der arrendaire.

b) Qu’er abitatge arrendat sigue plaçat en un airau qu'age estat declarat airau damb mercat d’abitatge tensionat.

2. Rèsten excludidi dera aplicacion d’aguesta lei es contractes d’arrendament d’abitatge subjècti a regims especiaus de determinacion dera renda, e en tot cas es contractes d’arrendament següents: 

a) Es soscriti abans der 1 de gèr de 1995.

b) Es qu'an per objècte abitatges subjèctes a un regim de proteccion oficiau.

c) Es qu'an per objècte abitatges integradi en hilats publics d’abitatges d’insercion o de mediacion entath loguèr sociau o en eth Hons d’abitatge de loguèr destinat a politiques sociaus.

d) Es de caractèr assistenciau.

e) Es que se soscriguen d’acòrd damb es disposicions legaus aplicables ath loguèr sociau obligatòri.
CAPÍTOL II. REGIM ESPECIAU DE CONTENCION DE RENDES EN CONTRACTES D’ARRENDAMENT EN AIRAUS DAMB MERCAT D’ABITATGE TENSIONAT


Seccion prumèra. Declaracion d’airaus damb mercat d’abitatge tensionat


Article 2. Requisits entara declaracion d’airaus damb mercat d’abitatge tensionat

Son airaus damb mercat d’abitatge tensionat es municipis o es parts de municipi que son especiaument en risc de non dispausar dera dotacion sufisenta d’abitatges de loguèr a un prètz accessible que permete d’accedir-i a tota era poblacion. Aguesta situacion de risc pòt vier determinada peth compliment de quinsevolha des condicions següentes: 

a) Qu'era mejana deth prètz des loguèrs d’abitatge i experimente un creishement sostengut clarament superior ath dera mejana deth territòri de Catalonha.

b) Qu'era carga deth còst deth loguèr der abitatge en pressupòst personau o familhau i supère de mejana eth trenta per cent des ingrèssi abituaus des familhes, o qu'era mejana deth prètz des loguèrs d’abitatge i supère eth trenta per cent dera renda mejana des persones menors de trenta cinc ans.

c) Qu'eth prètz des loguèrs d’abitatge age experimentat, enes cinc ans anteriors ath moment dera declaracion, un creishement interannau acumulat d’aumens tres punts percentuaus peth dessús dera taxa interannau der indèx de prètzi ath consum de Catalonha.


Article 3. Procediment entara declaracion d’airaus damb mercat d’abitatge tensionat

1. Era competéncia entà efectuar era declaracion d’airaus damb mercat d’abitatge tensionat e entà acordar-ne era revision correspon ath departament dera Generalitat competent en matèria d’abitatge, sense perjudici de çò qu'establissen es apartats 2 e 3.

2. Era competéncia a qué hè referéncia er apartat 1 pòt èster exercida tanben pes entitats locaus següentes enes encastres territoriaus respectius: 

a) Ena ciutat de Barcelona, per Ajuntament de Barcelona, mejançant un acòrd der organ municipau competent.

b) En encastre metropolitan de Barcelona, per Airau Metropolitan de Barcelona, per iniciativa pròpria o a sollicitud des municipis que la intègren, mejançant un acòrd deth Conselh Metropolitan.

3. Era Administracion que pretengue iniciar eth procediment entara declaracion coma airau damb mercat d’abitatge tensionat d’un airau que demore integrat totaument o parciaument en un des encastres territoriaus a qué hè referéncia er apartat 2 ac a de comunicar as autes administracions competentes entà efectuar aguesta declaracion. En aguest cas, se, en termini d’un mes des dera recepcion dera comunicacion iniciau, ua auta des administracions competentes manifèste era volontat d’iniciar eth procediment, era iniciacion, era tramitacion e era finalizacion deth procediment corresponerà ara Administracion territoriaument mès pròplèu ar airau afectat, qu'aurà de facilitar era participacion des autes administracions implicades.

4. Era iniciativa entà hèr era declaracion d’un airau damb mercat d’abitatge tensionat pòt partir deth municipi o municipis afectadi o des entitats locaus supramunicipaus en qué se tròben integradi, per miei d’un acòrd deth plen dera corporacion corresponenta.

5. Entà formular era declaracion d’un airau damb mercat d’abitatge tensionat, cau: 

a) Ua memòria explicativa des motius qu'aconselhen formular-la, des circonstàncies que la justifiquen e des hèts que n’acrediten era convenença, atau coma des motius que ne justifiquen era durada concrèta.

b) Un informe preceptiu der ajuntament o ajuntaments des municipis afectadi.

c) Era observança des tramits de consulta, audiéncia e informacion publica previsti entàs procediments d’elaboracion de disposicions de caractèr generau.

6. Era declaracion d’un airau damb mercat d’abitatge tensionat, e es eventuaus revisions, s'an de publicar en Diari Oficial de la Generalitat de Catalunya e enes portaus dera transparéncia dera Generalitat e des municipis afectadi.

7. Per rasons d’interès public, e atengudes es caracteristiques e eth dinamisme deth mercat immobiliari, es procediments entara declaracion d’airaus damb mercat d’abitatge tensionat se pòden tramitar per via d’urgéncia.


Article 4. Contengut dera declaracion d’airaus damb mercat d’abitatge tensionat e periòde de vigéncia

1. Era declaracion d’un airau damb mercat d’abitatge tensionat a d’includir ua relacion des actuacions qu'es administracions implicades, tant era administracion que la formule coma, s'ei diferenta d’aguesta, era que l’a sollicitada, amiaràn a tèrme pendent tot eth periòde de vigéncia deth regim corresponent, a fin d’atenuar o capvirar era situacion de mercat tensionat, en exercici des competéncies respectives e en collaboracion damb autes administracions, en quadre des esturments locaus, supralocaus e generaus de planificacion e programacion d’abitatge.

2. Era declaracion d’un airau damb mercat d’abitatge tensionat a d’indicar era durada deth regim corresponent, que non pòt excedir de cinc ans des dera publicacion dera declaracion en Diari Oficial de la Generalitat de Catalunya.

3. Era declaracion d’un airau damb mercat d’abitatge tensionat pòt èster revisada, entà escuerçar-ne era durada o entà deishar-la sense efècte, se càmbien es circonstàncies que la motivèren, e tanben pòt èster prorrogada, un o mès còps, s'era situacion ac justifique e se n’acredite eth besonh, per un periòde maxim de temps non superior ara sua durada iniciau, enes tèrmes que regule er article 3.


Article 5. Indèx de referéncia de prètzi de loguèr d’abitatges

Era declaracion d’un municipi o d’ua part de municipi coma airau damb mercat d’abitatge tensionat requerís qu'en tot eth territòri afectat pera declaracion sigue aplicable er indèx de referéncia de prètzi de loguèr d’abitatges determinat peth departament competent en matèria d’abitatge.


Seccion dusau. Regim de contencion e moderacion de rendes enes contractes d’arrendament d’abitatge


Article 6. Determinacion dera renda iniciau deth loguèr

1. Enes contractes d’arrendament d’abitatge que se concludisquen en un airau damb mercat d’abitatge tensionat e siguen comprenudi en encastre d’aplicacion d’aguesta lei, era renda pactada ar inici deth contracte rèste subjècta as condicions següentes: 

a) Non pòt ultrapassar eth prètz de referéncia entath loguèr d’un abitatge de caracteristiques analògues en madeish entorn urban.

b) Non pòt ultrapassar era renda consignada en darrèr contracte d’arrendament, actualizada en tot cas d’acòrd damb er indèx de garantia de competitivitat, aplicat de manèra acumulada en periòde transcorrut entre era data de celebracion deth contracte d’arrendament anterior e era data de celebracion deth nau contracte, s'er abitatge afectat a estat arrendat laguens es cinc ans anteriors ara entrada en vigor d’aguesta lei.

2. Eth critèri qu'establís era letra b der apartat 1 non ei aplicable enes cassi següents: 

a) S'i auie ua relacion de tanhença entre es parts qu'auien formalizat eth darrèr contracte d’arrendament soscrit abans dera entrada en vigor d’aguesta lei.

b) Se se formalize un contracte d’arrendament relatiu a un abitatge iniciaument excludit dera aplicacion d’aguesta lei quan cesse eth regim especiau de determinacion de rendes que li ère aplicable.

3. En cas d’un contracte de nau arrendament subjècte ath regim de contencion de rendes regulades per aguesta lei qu'age per objècte un abitatge qu'age estat arrendat laguens es cinc ans anteriors ara entrada en vigor d’aguesta lei, se n’ei arrendadora ua persona fisica era unitat de convivéncia dera quau a ingrèssi parièrs o inferiors a 2,5 còps er indicador de renda de sufisença de Catalonha, en tot compdar-i tanben es rendes des arrendaments, non ei aplicable ad aguest nau contracte eth limit qu'establís era letra a der article 6.1, e li ei aplicable unicament coma limit era renda consignada en darrèr contracte d’arrendament, d’acòrd damb çò qu'establís era letra b der article 6.1, en tot enténer que, s'era renda consignada en darrèr contracte d’arrendament ei inferiora ath prètz de referéncia corresponent, era naua renda se poderà incrementar enquiath nomentat prètz de referéncia.

4. Çò qu'establís er apartat 3 non ei aplicable s'es ingrèssi der arrendaire son parièrs o inferiors a 3,5 còps er indicador de renda de sufisença de Catalonha ponderat.

5. En supòsit qu'un abitatge subjècte ath regim de contencion de rendes regulades per aguesta lei sigue objècte de diuèrsi contractes d’arrendament de vigéncia simultanèa que n’afècten parts concrètes diferentes, era soma des rendes acordades enes diuèrsi contractes non pòt ultrapassar era renda maxima aplicabla ar arrendament unitari der abitatge, determinada d’acòrd damb er article present.


Article 7. Determinacion deth prètz de referéncia

1. Eth prètz de referéncia entàs contractes d’arrendament d’abitatge subjècte ath regim de contencion de prètzi reguladi per aguesta lei s’establís a compdar der indèx de referéncia de prètzi de loguèr d’abitatges que determine e hè public eth departament competent en matèria d’abitatge, a compdar des donades que cònsten en Registre de fiances de loguèr de finques urbanes e des caracteristiques addicionaus que se tien en compde entà calcular er indèx nomentat en cada moment. As efèctes d’aguesta lei, se considère coma prètz de referéncia er indèx nomentat, sense tier-ne en compde es marges de prètz superior e inferior.

2. Er escrit en qué se formalize un contracte d’arrendament d’abitatge subjècte ath regim de contencion de prètzi reguladi per aguesta lei a d’anar acompanhat deth document que genère eth sistèma d’indexacion des prètzi de loguèr, damb era informacion relativa ara valor der indèx corresponent a un abitatge analòg ar arrendat, exprimit en èuros per mètre quarrat, en tot especificar-i es marges de prètz inferior e superior. Es donades s’an de referir ara data de conclusion deth contracte.

3. Er arrendador d’un abitatge subjècte ath regim de contencion de prètzi reguladi per aguesta lei pòt prepausar un increment deth prètz de referéncia, de manèra analòga ath qu’establís er article 11 entàs òbres de melhora, en supòsit que laguens eth darrèr an age executat en abitatge òbres que ne melhoren era abitabilitat, era seguretat, era confortabilitat o era eficiéncia energetica. Er increment deth prètz de referéncia s’a de calcular en tot basar-se en capitau invertit ena melhora der abitatge, segons aquerò que determine era normativa en vigor d’arrendaments urbans, e en tot respectar en tot cas er increment maxim qu'aguesta establís, en tot enténer que: 

a) Er impòrt des subvencions e es ajudes publiques de qué se pogue beneficiar er arrendador entara melhora der abitatge non se pòt considerar capitau invertit ar efècte deth calcul der increment deth prètz de referéncia.

b) Era aplicacion d’aguest increment deth prètz de referéncia en concèpte de melhora der abitatge excludís era aplicacion der increment a qué hè referéncia er apartat 4.

4. Eth contracte a d’indicar er impòrt dera renda resultant d’aplicar ara superfícia utila der abitatge arrendat er indèx de referéncia de prètzi de loguèr d’abitatges, exprimit en èuros per mètre quarrat, sense tier-ne en compde es marges de prètz superior e inferior, exceptat qu'es parts contractants acòrden, atengudes determinades caracteristiques especifiques der abitatge objècte d’arrendament, incrementar o minorar era valor indicada per indèx de referéncia, damb ua variacion de coma maxim un cinc per cent.

5. Er increment o era minoracion dera valor determinat per indèx de referéncia de prètzi de loguèr d’abitatges, acordat pes parts contractants en vertut de çò qu’establís er apartat 4, s’a de basar ena concurréncia d'aumens tres des caracteristiques especifiques següentes, que cau hèr a constar en contracte, amassa damb es elements que permeten d’acreditar-les: 

a) Ascensor.

b) Parcatge.

c) Abitatge moblat.

d) Sistèma de cauhatge o refrigeracion en abitatge.

e) Zònes comunitàries d’usatge compartit, coma jardin o terrat.

f) Piscina comunitària o equipaments analògs.

g) Servicis de consergeria ena bastissa.

h) Vistes especiaus.

6. Se, en un contracte d’arrendament d’abitatge subjècte ath regim de contencion de prètzi reguladi per aguesta lei, es parts contractants non i indiquen er impòrt exacte que considèren prètz de referéncia, se compren qu'aguest impòrt se correspon damb çò que determine er apartat 1.

7. Enes cassi qu'era renda iniciau vengue determinada pera renda d’un contracte anterior, er arrendador a d’informar responsablement e per escrit ar arrendaire dera data e er impòrt dera renda der anterior contracte d’arrendament, e a de justificar er establiment dera naua renda, segons es disposicions der article 6. Er arrendaire, un còp formalizat eth contracte d’arrendament der abitatge, o plan prèviament se compde damb era autorizacion escrita der arrendador, pòt sollicitar e obtier der organ responsable deth Registre de fiances des contractes de loguèr de finques urbanes era informacion relativa ara data e er impòrt dera renda deth contracte d’arrendament anterior.


Article 8. Actualizacion dera renda

Enes contractes subjèctes ath regim de contencion de rendes regulades per aguesta lei, era renda establida peth contracte sonque pòt èster actualizada d’acòrd damb era normativa reguladora des contractes d’arrendament d’abitatge.


Article 9. Despenes generaus e de servicis individuaus

1. Enes contractes subjèctes ath regim de contencion de rendes regulat per aguesta lei, es parts pòden pactar era assumpcion per arrendaire de despenes generaus e de servicis individuaus, d’acòrd damb era normativa d’arrendaments urbans. En aguest cas, cau hèr a constar de manèra desglossada, en cada pagament, er impòrt dera renda e er impòrt des despenes assumides per arrendaire.

2. Er arrendador a de liurar ar arrendaire cada mes de gèr era liquidacion des despenes efectivament satisfètes per abitatge arrendat pendent er an anterior e, se son inferiores as pactades, li a de retornar era diferéncia corresponenta.


Article 10. Arrendament d’abitatges naui o reabilitadi

Enes contractes subjèctes ath regim de contencion de rendes regulades per aguesta lei qu'agen per objècte abitatges de naua edificacion o abitatges resultants d’un procès de grana reabilitacion, e pendent es cinc ans posteriors ara obtencion deth certificat de finau d’òbra, era renda pactada ar inici deth contracte non pòt ultrapassar eth marge superior der indèx de referéncia de prètzi de loguèr d’abitatges entad un abitatge de caracteristiques analògues en madeish entorn urban, a exceptat deth cas que s’agen obtengut subvencions publiques entara execucion des òbres, supòsit en eth quau era renda s’a de determinar d’acòrd damb çò qu'establís er article 6, sense perjudici des acòrds que se poguen adoptar damb es administracions competentes.


Article 11. Òbres de melhora

1. Enes contractes subjèctes ath regim de contencion de rendes regulades per aguesta lei, er arrendador que hèsque òbres de melhora en abitatge poderà, un còp transcorrut eth termini legau minim de durada obligatòria deth contracte, incrementar era renda, enes tèrmes previsti per lei, sense subjeccion ath limit establit per article 6.

2. As efèctes d’aguesta lei, non an era consideracion d’òbres de melhora es que seràn de besonh entara mantenença e era conservacion der abitatge, o dera bastissa en qué ei integrat, ne tanpòc es que seràn exigibles entath foncionament, er apariament o era seguretat des elements que l’intègren. Ena notificacion der increment dera renda, cau identificar e separar es despenes que poguen figurar en pressupòst corresponent que non agen era consideracion d’òbres de melhora.


Article 12. Reemborsament de quantitats percebudes en excès

Enes abitatges arrendadi damb subjeccion ath regim de contencion de rendes regulades per aguesta lei, eth crubament per arrendador de rendes qu'ultrapassen es limits establidi per article 6 da dret ar arrendaire a obtier era restitucion des quantitats pagades en excès, damb meritacion der interès legau deth diner, incrementat de tres punts.


Article 13. Déuer d’informar sus eth regim de contencion de rendes enes aufèrtes d’arrendament d’abitatges en airaus damb mercat d’abitatge tensionat

En totes es aufèrtes d’arrendament d’abitatges plaçadi en un airau qu'age estat declarat airau damb mercat d’abitatge tensionat, includidi es arrendaments a qué hè referéncia er article 10, cau informar dera aplicacion dera valor que correspone der indèx de referéncia de prètzi de loguèr d’abitatges e, s'escatz, der impòrt dera renda deth darrèr contracte d’arrendament en vigor en aqueth madeish abitatge, actualizada d’acòrd damb es critèris establidi per article 6.


Seccion tresau. Regim de contròtle e regim sancionador


Article 14. Regim de contròtle e regim sancionador aplicables

Eth regim de contròtle e eth regim sancionador aplicables as cassi d’incompliment d’aguesta lei son es que determine era Lei 18/2007, deth 28 de deseme, deth dret ar abitatge.



Capítol III. Modificacions legislatives en encastre deth dret ar habitatge


Seccion prumèra. Modificacion dera Lei 18/2007, deth dret ar abitatge


Article 15. Modificacion der article 124 dera Lei 18/2007

Se hig un apartat, eth 4, ar article 124 dera Lei 18/2007, deth 28 de deseme, deth dret ar abitatge, relatiu as infraccions grèus, damb eth tèxte següent:

«4. Son infraccions grèus en matèria de contencion de rendes: 

»a) Non acomplir en arrendament d’un abitatge subjècte ath regim de contencion de rendes es règles essenciaus d’aguest regim relatives ara determinacion dera renda.

»b) Establir era part arrendadora ua renda qu'ultrapassi er impòrt maxim que correspone en aplicacion deth regim de contencion de rendes, s'era renda fixada supère d’un vint per cent o mès aguest impòrt maxim.

»c) Amagar ar arrendaire qu’er abitatge se tròbe subjècte ath regim de contencion de rendes o era informacion relativa ar indèx de referéncia de prètzi de loguèr d’abitatges o ar impòrt dera renda deth contracte d’arrendament anterior de besonh entà determinar eth prètz de referéncia.»


Article 16. Modificacion der article 125 dera Lei 18/2007

1. Se modifique era letra f der apartat 2 der article 125 dera Lei 18/2007, relatiu as infraccions leugères, que rèste redigida dera manèra següenta: 

«f) Non hèr a constar er indèx de referéncia de prètzi de loguèr d’abitatges, o, s'escatz, er impòrt dera renda deth contracte d’arrendament anterior, ena publicitat d’abitatges entà logar qu'includisque eth prètz deth loguèr, enes aufèrtes d’arrendaments urbans d’abitatges o enes contractes d’arrendaments urbans d’abitatges.»

2. Se hig un apartat, eth 4, ar article 125 dera Lei 18/2007, damb eth tèxte següent: 

«4. Son infraccions leugères en matèria de contencion de rendes:

»a) Establir era part arrendadora ua renda qu'ultrapasse er impòrt maxim que correspone en aplicacion deth regim nomentat, s'era renda fixada supère aguest impòrt maxim de mens d’un vint per cent.

»b) Non adjúnher ath contracte o non facilitar ar arrendaire eth document que genère eth sistèma d’indexacion des prètzi de loguèr, damb era informacion relativa ara valor der indèx corresponent a un abitatge analòg ar arrendat, exprimit en èuros per mètre quarrat, damb especificacion des marges inferiors e superiors, o era informacion relativa ara data o er impòrt dera renda corresponenta ath contracte d’arrendament anterior, se cauen entà determinar era naua renda, atau coma falsejar o alterar era informacion nomentada en perjudici der arrendaire.»


Seccion dusau. Modificacion dera Lei 24/2015, de mesures urgentes entà afrontar era emergéncia en encastre der abitatge e era praubesa energètica


Article 17. Modificacion der article 5 dera Lei 24/2015

Se modifique er apartat 3 der article 5 dera Lei 24/2015, deth 29 de junhsèga, de mesures urgentes entà afrontar era emergéncia en encastre der abitatge e era praubesa energetica, que rèste redigit dera manèra següenta: 

«3. Un còp verificada era situacion de risc d’exclusion residenciau, d’acòrd damb çò qu'establissen es apartats 1 e 2, e un còp formulada era aufèrta de loguèr sociau, enes tèrmes der apartat 7, s'es afectadi la refusen, eth demandant pòt iniciar eth procediment judiciau, per miei d’ua demanda acompanhada necessàriament dera documentacion qu'acredite que s’a formulat er aufriment d’arrendament sociau.»


Seccion tresau. Modificacion dera Lei 4/2016, de mesures de proteccion deth dret ar abitatge des persones en risc d’exclusion residenciau


Article 18. Modificacion der article 16 dera Lei 4/2016

Se modifique era letra d der apartat 4 der article 16 dera Lei 4/2016, deth 23 de deseme, de mesures de proteccion deth dret ar abitatge des persones en risc d’exclusion residenciau, que rèste redigida dera manèra següenta: 

«d) Era obligacion de realotjament ei aplicabla abans dera aquisicion deth domeni en cas a qué hè referéncia er apartat 2.a, o damb anterioritat ara presentacion dera demanda judiciau d’execucion ipotecària o de descasament per manca de pagament des rendes de loguèr, per miei d’ua demanda acompanhada necessàriament dera documentacion qu'acredite que s’a formulat er aufriment d’arrendament sociau.»


Article 19. Derogacion dera disposicion finau siesau dera Lei 4/2016

Rèsta abolida era disposicion finau siesau dera Lei 4/2016.



Disposicions addicionaus

Prumèra. Abilitacion entara aplicacion de percentatges correctori

Era declaracion d’un airau coma airau damb mercat d’abitatge tensionat pòt includir, de manèra motivada, a iniciativa dera Administracion que la formule o dera Administracion que l’a sollicitada, era possibilitat de minorar o incrementar, enquia un maxim d’un cinc per cent, es limits maxims e minims establidi per aguesta lei entara determinacion dera renda des contractes d’arrendament d’abitatge que se concludisquen en aqueth airau.

Dusau. Exclusion d’abitatges de grana superfícia deth regim de contencion de rendes

Era declaracion d’un airau coma airau damb mercat d’abitatge tensionat pòt determinar, de manèra motivada, que demoren excludidi deth regim de contencion de rendes regulades per aguesta lei es abitatges qu'agen ua superfícia utila superiora as cent cinquanta mètres quarradi.

Tresau. Resolucion extrajudiciau de conflictes

Eth departament competent en matèria de mediacion en encastre deth dret privat, en collaboracion damb eth departament competent en matèria d’abitatge, e damb era participacion des entitats representatives de persones arrendaires e des agents qu'intervien ena prestacion de servicis immobiliaris, a d’impulsar er establiment de sistèmes de resolucion extrajudiciau des conflictes que, en contractes subjèctes ath regim de contencion de rendes regulades per aguesta lei, se produsisquen entre arrendadors e arrendaires per arrason dera determinacion dera renda deth contracte o deth reemborsament de quantitats pagades en excès. En supòsit de contractes soscriti entre ua empresa e ua persona consumidora, es parts pòden optar pera mediacion e er arbitratge de consum.

Quatau. Procediment judiciau

Es demandes judiciaus qu'agen per objècte era determinacion dera renda e eth reemborsament de quantitats pagades en excès en contractes d’arrendament d’abitatge subjècti ath regim de contencion de rendes regulat per aguesta lei se resòlven en judici verbau, damb independéncia dera quantia.

Cincau. Abilitacion entath subministrament d’informacion relativa a rendes contractuaus

S’abilite er organ responsable deth Registre de fiances de contractes de loguèr de finques urbanes entà que facilite era informacion relativa ara data e er impòrt dera renda des contractes d’arrendament, a sollicitud des arrendaires, enes cassi e damb es requisits que determine aguesta lei.

Siesau. Seguiment e avaloracion des mesures de contencion de rendes enes contractes d’arrendament d’abitatge

1. Eth Govèrn, en termini de tres mesi a compdar dera entrada en vigor d’aguesta lei, e a prepausa des departaments competents en matèria de dret civiu e d’abitatge, a de constituïr ua comission encargada de hèr eth seguiment e era avaloracion des mesures que determine aguesta lei, atau coma des mesures que s’adòpten ara empara dera regulacion que conten.

2. Era comission de seguiment e avaloracion a qué hè referéncia er apartat 1 a d’èster integrat per persones designades en representacion dera Administracion dera Generalitat, des govèrns locaus de Catalonha, des entitats representatives des persones arrendaires e des agents qu'intervien ena prestacion de servicis immobiliaris e des corporacions publiques damb foncions dirèctament restacades damb er accès ar abitatge, e tanben i pòden participar persones expèrtes ena matèria, en qualitat de membres dera comission o coma persones convidades as sessions. En tot cas, era participacion ena comission o enes sòns trabalhs non da dret a diètes ne a d'autes indemnizacions.

3. Era comission de seguiment e avaloracion a qué hè referéncia er apartat 1 a d’elevar annaument ath Govèrn un informe relatiu ath seguiment, ara avaloracion e, se s'escatz, as propòstes de melhora des mesures adoptades, en tot especificar-i en cada cas eth supòrt damb qué compden e es consideracions de qué siguen objècte. Eth Govèrn a de reméter er informe nomentat tath Parlament de Catalonha, damb era indicacion, se s’escau, des mesures qu'age adoptat e des que considerarà convenent d’adoptar.



Disposicions transitòries

Prumèra. Regim des contractes d’arrendament d’abitatge prèviament en vigor en un airau damb mercat d’abitatge tensionat

Es contractes d’arrendament qu'agen per objècte un abitatge plaçat en un airau damb mercat d’abitatge tensionat qu'agen estat concludidi abans dera entrada en vigor d’aguesta lei se contunhen de regir per çò qu’establís era legislacion anteriora. En cas de novacion deth contracte damb posterioritat ara declaracion der airau coma airau damb mercat d’abitatge tensionat, tostemp que compòrte un ampliament dera durada deth contracte o ua modificacion dera renda, s’a d’aplicar çò qu'establís aguesta lei.

Dusau. Declaracion transitòria de municipis coma airaus damb mercat d’abitatge tensionat

Se declaren airaus damb mercat d’abitatge tensionat es municipis damb indèx de referéncia de prètzi de loguèr d’abitatges que cònsten en annèxe, que son aqueri en qué es rendes deth loguèr an patit un increment de mès d’un vint per cent en periòde comprenut entre es ans 2014 e 2019, apertenenti ar Airau Metropolitan de Barcelona o damb ua poblacion de mès de vint mil abitants. Aguesta declaracion transitòria a ua durada d’un an, a compdar dera entrada en vigor d’aguesta lei, e deisharà d'auer efèctes, en cadun des tèrmes municipaus afectadi, s'es organs competents formalizen ua naua declaracion d’airau damb mercat d’abitatge tensionat relativa ad aqueth municipi, o se, un còp transcorrut eth termini nomentat, non s’a formulat ua naua declaracion d’airau damb mercat d’abitatge tensionat relativa ad aqueth municipi.



Disposicions finaus

Prumèra. Projècte de lei de regulacion des contractes d’arrendament de bens
Eth Govèrn a d’aprovar en termini de nau mesi un projècte de lei de regulacion des contractes d’arrendament de bens.

Dusau. Revision des critèris entara determinacion dera renda iniciau des loguèrs

Eth Govèrn a de presentar en Parlament, en termini d’un an, un estudi valoratiu sus era efectivitat des critèris establidi per aguesta lei entà arténher er objectiu de contier e moderar es rendes enes contractes d’arrendament d’abitatge que i rèsten subjèctes, e a d’acompanhar er estudi, s'escatz, des propòstes de modificacion que considère convenentes o de besonh ara vista dera evolucion deth mercat de loguèr d’abitatges.

Tresau. Marc competenciau

Aguesta lei se dicte ara empara der article 129 der Estatut d’autonomia de Catalonha, que s’atribuís ara Generalitat de Catalonha era competéncia exclusiva en matèria de dret civiu, a excepcion des matèries qu’er article 149.1.8 dera Constitucion atribuís ar Estat, e der article 137 der Estatut d’autonomia, peth quau s'atribuís ara Generalitat era competéncia exclusiva en matèria d’abitatge. Era disposicion addicionau tresau e es articles 17 e 18 se dicten ara empara der article 130 der Estatut d’autonomia de Catalonha, qu'establís que correspon ara Generalitat dictar es normes processaus especifiques que deriven des particularitats deth dret substantiu de Catalonha.

Quatau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya, damb es excepcions següentes: 

a) Es precèptes que poguen comportar despenes damb cargue as pressupòsti dera Generalitat produsiràn efèctes en moment dera entrada en vigor dera lei de pressupòsti corresponent ar exercici pressupostari immediatament posterior ara entrada en vigor dera lei presenta.

b) Era aplicacion deth regim de contencion de rendes en cas des abitatges de naua edificacion o des abitatges resultants d’un procès de grana reabilitacion entrarà en vigor en termini de tres ans a compdar dera entrada en vigor dera lei presenta.



Annèx. Municipis includidi laguens dera declaracion transitòria d’airaus damb mercat d’abitatge tensionat

1. Badalona
2. Barberà del Vallès
3. Barcelona
4. Blanes
5. Calafell
6. Castellar del Vallès
7. Castelldefels
8. Cerdanyola del Vallès
9. Cornellà de Llobregat
10. Esplugues de Llobregat
11. Figueres
12. Gavà
13. Girona
14. Granollers
15. L’Hospitalet de Llobregat
16. Igualada
17. Lleida
18. Manlleu
19. Manresa
20. Martorell
21. El Masnou
22. Mataró
23. Molins de Rei
24. Montcada i Reixac
25. Montgat
26. Olesa de Montserrat
27. Olot
28. Palafrugell
29. Pallejà
30. Pineda
31. El Prat de Llobregat
32. Premià de Mar
33. Reus
34. Ripollet
35. Rubí
36. Sabadell
37. Salou
38. Salt
39. Sant Adrià de Besòs
40. Sant Andreu de la Barca
41. Sant Boi de Llobregat
42. Sant Cugat del Vallès
43. Sant Feliu de Guíxols 
44. Sant Feliu de Llobregat
45. Sant Joan Despí
46. Sant Just Desvern
47. Sant Pere de Ribes
48. Sant Vicenç dels Horts
49. Santa Coloma de Gramenet
50. Santa Perpètua de Mogoda
51. Sitges
52. Tarragona
53. Terrassa
54. Tortosa
55. El Vendrell
56. Vic
57. Viladecans
58. Vilafranca del Penedès
59. Vilanova i la Geltrú
60. Vilassar de Mar

